
ఉ. ఒక్కఁడు మాంస మిచ్చె మఱియొక్కఁడు చర్మముఁ గోసి యిచ్చె వే

    ఱొక్కరుఁ డస్థి నిచ్చె నిఁకనొక్కఁడు ప్రాణము లిచ్చె వీరిలో

    నొక్కొకపట్టునన్ బ్రదుక నోపక యిచ్చిరొ కీర్తి కిచ్చిరో

    చక్కఁగఁజూడు మంత్రికులసంభవ! రాయనమంత్రి భాస్కరా!

ఉ. రాజితకీర్తిశాలి యగు రాయనిబాచ! భవ్యదశంబు ది

    క్పూజిత మౌచు మించె సురభూధరభూధరభూధరేంద్రకాం

    తాజసుగోత్రరుగ్విధు రథాంగరథాంగరథాంగశేషభా

    షాజలజాహితాహితతుషారతుషారతుషారధాములన్.

ఉ. ఏమి నిలింపశాఖి? పని యేమి సురేశ్వర! యీవి నిన్నుఁ జిం

    తామణి మీఱినాఁడటకదా మనరాయనబాచకోవిద

    గ్రామణి; యౌన యింతటనె కాదుచుమీ విభవంబునందు ని

    న్నో మతియందు నీగురువునో సుకుమారత నీకుమారునో.

మ. ఆయతలక్ష్మీనిధి రాయనప్రభుని బాచామాత్యుఁ డశ్రాంతమున్

    నియతిన్ బ్రాహ్మణపూజ సేయు టభివర్ణింపంగ శక్యంబె త

    త్ప్రియగేహంబున హేమపంజరమునన్ బె‘ల్లర్చతప్రార్చత

    ప్రియమేధా’ యనుచుం బఠించు శుకశారీకిన్నరీద్వంద్వముల్.

ఉ. అన్నరొ కొండపల్లి సచివాగ్రణి రాయనమంత్రిపట్టి బా

    చన్నజలాన్నసత్ర మెడపైన పథంబునఁ బెట్టు నెయ్యి రా

    జాన్నము లొప్పుఁబప్పు పదియాఱు తెఱంగుల కూరగాయలున్

    వెన్నెలగుజ్జుఁ బోలు దధి వేసవికాల మవారితంబుగన్.

క. ముసలాపె వ్రేలుఁజన్నుల

    పసవంటిది లోభివానిబ్రతుకు ధరిత్రిన్

    బసిబాలవయసు వంటిది

    రసికునిజీవనము మంత్రిరాయనిబాచా!

		 ఈ పేజీలో చివరి మార్పు 24 జనవరి 2021న 07:18కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

